
Memperkasa Intergrasi Pelajar
Berkeperluan Khas

Institut Kepimpinan dan Pembangunan (ILD) UiTM Cawangan Kedah baru-
baru ini menganjurkan Bengkel Tatacara Pengendalian Pelajar Kurang
Upaya (OKU) khusus untuk staf akademik dan pentadbiran. Bengkel dua
hari yang berlangsung pada 14 & 15 Mei 2025 di Bilik Seminar Kaunseling
ini bertujuan memberi pendedahan kepada warga UiTM tentang cara
terbaik menyokong dan mengintegrasikan pelajar berkeperluan khas ke
dalam suasana pembelajaran universiti.

Bengkel ini mendapat sentuhan kepakaran daripada tiga guru Sekolah
Menengah Pendidikan Khas Vokasional Merbok Kedah, diketuai oleh Encik
Kumaresan A/L Muniandy, Guru Cemerlang Pendidikan Khas & Vokasional.
Mereka berkongsi pengalaman sebenar, cabaran, serta strategi praktikal
dalam membimbing pelajar berkeperluan khas.

Antara perkara yang ditekankan termasuklah keperluan akademik (seperti
bahan pengajaran tambahan, masa fleksibel untuk tugasan), sokongan
sosial-emosi (membina keyakinan, kemahiran sosial, kawalan emosi), dan
keperluan fizikal (akses ruang mesra OKU, peralatan bantu). Semua ini
penting bagi memastikan pelajar merasai suasana pembelajaran yang
inklusif, mesra, dan menyokong.

Menariknya, staf UiTM turut diminta menghasilkan pelan strategi inklusif
untuk dilaksanakan segera. Antara cadangan utama ialah latihan
profesional berterusan kepada pensyarah dan staf, selain menjalin
kerjasama dengan pakar terapi, kaunselor dan ibu bapa. Universiti juga
digesa menyediakan bahan bantu mengajar yang disesuaikan serta
teknologi sokongan agar pengajaran inklusif benar-benar berkesan.

Bengkel ini turut meminta peserta-peserta untuk menghasilkan poster
interaktif untuk memperkenalkan tentang kategori OKU iaitu autisme,
masalah pendengaran, penglihatan, masalah pembelajaran dan pelbagai
ketidakupayaan. Poster ini memberi ruang untuk memahami bahawa setiap
pelajar unik, dengan kelebihan serta cabaran tersendiri.

Selari dengan prinsip “leaving no one behind” Agenda 2030, usaha inklusif
ini menyahut seruan Wawasan Kemakmuran Bersama 2030 dan Akta OKU
2008 untuk memastikan golongan OKU menerima hak pendidikan yang
sama rata.

Secara keseluruhannya, bengkel ini bukan sahaja menambah ilmu, malah
menyuntik kesedaran bahawa pendidikan inklusif bukan sekadar dasar,
tetapi satu tanggungjawab bersama demi membina masyarakat yang lebih
penyayang, prihatin, dan berdaya saing.

